
Belgenin Transkripsiyonu: 

Anadolu beylerbeyileri ve kadılarına ba‘de’l-elkâb. 

[Tevkî‘-i refî‘-i] (hümâyûn) vâsıl olıcak ma‘lûm ola ki hâlen vilâyet-i mezbûrede sâkin 

erbâb-ı tımâr ve mensûhât sipâhilerinin re‘âyâları kendi üzerlerine sipâhilerin ulu’l-emr bilüb izzet 

ve hürmet etmekde her birinin noksânı olub ve sözlerine inâd ve muhâlefet edüb hattâ rüsûm-ı 

örfiyye ve a‘şâr-ı şer‘iyyelerin edâ eyledikden sonra bizim üzerimizde gayr[ı] hakkınuz yokdur, öşr 

ve resminüzü edâdan sonra size ihtiyâcımız olmaz, bize bir vechile dahl eylemeğe kâdir değillersiz, 

deyüb ve baz‘ı yerlerde dahi konukluğa almamağla halk yanında envâ‘ ihtilâfa bâ‘is ve bâdî 

oldukları pâye-i serîr-i a‘lâya arz olundukda BUYURDUM Kİ hükm-i şerîf-i vâcibü’l-ittibâ‘ım 

vusûl buldukda bir an ve bir sâ‘at te’hîr ve terâhî etmeyüb her birinüz taht-ı hükûmetinizde olan 

pazarlarda ve sâ’ir mecma‘-ı nâs olan mevzi‘de hükm-i hümâyûnum ve fermân-ı celîlü’l-kadrim ne 

minvâl üzere sâdır olursa ana göre kirâren ve mirâren nidâ’ ve sipâhi re‘âyâlarına muhkem tenbîh 

eyleyesiz ki re‘âyâ sipâhilerinin ellerindeki berât-ı şerîfimi görüb izzet ve hürmet eyleyüb sipâhilerin 

kendi üzerlerine ulu’l-emr [bilüb] her biri üçer gün sipâhilerin ziyâfet edüb izzet ve hürmet eyleyeler. 

Ve davarın dahi besleyüb ta‘zîm eyleyeler. Ve sipâhilerine vechen mine’l-vücûh inâd ve muhâlefet 

etmeyüb sipâhilerinden icâzetsiz kendi hıdmetlerine gitmeyeler. Eğer sipâhi re‘âyâ üzerine konmam, 

istedüğüm yere bana bir ev ve bir ahur yapun, deyu re‘âyâsına teklîf ederse öyle eyleyeler, ve 

sipâhinin re‘âyâsından her biri sipâhilerinin imecesine varalar. Ve sipâhi kendi tımarında sâkin 

oldukda re‘âyâlarından yer isteyüb arpa ve buğday ekiverin, deyu teklîf edüb tohmunu kendi yanında 

re‘âyâya verirlerse ekivereler. Ve sipâhi re‘âyâlarına hıdmet buyurdukda etmedikleri takdîrce ta‘zîre 

müstehakk olurlar. Ve dahi re‘âyâ sipâhîlerine vaz‘-ı a‘şâr-ı hubûb içün anbâr yapuvereler. Ve 

zimmetlerinde olan öşrü bâzâra ilediverin, dese re‘âyâ ol öşrü kendi davarlarına tahmîl edüb bâzâra 

iledivereler. Ve sipâhi der-anbar olan öşrü harman zamânına değin va‘de ile re‘âyâya tevzî‘ edüb 

narh-ı cârîden üçer-dörder akçe ziyâdeye katlanduğiçün teklîf eylese inâd eylemeyüb alalar. Ve 

akreb bâzara öşrü iletdiklerinden ötürü sipâhilerinden davarlarına kirâ taleb eylemeyeler, ve kendi 

davarları yoğise âher kimesneden davar bulub sipâhinin öşrün akreb bâzâra iledivereler. Ve 

sipâhilerin re‘âyâlarını gözedib bî-namâz olanlarını ve yaramaz fi‘le mübâşeret edenlerini men‘ ü 

def‘ ve ta‘zîr eyleyeler. Ve sipâhi re‘âyâlarından birisi mücrim ve müttehem olub şer‘an cerîme 

alınması lâzım geldikde nısf cerîmesini sipâhileri ala. Ve sipâhiler on ve onbeş atlu ile tımarı 

karyelerine varub fakîrü’l-hâl olan re‘âyâsı üzerinde üç günden ziyâde durmayalar ve bana filan şey 

getir, deyu teklîf-i mâ-lâ-yutak eylemek câ’iz değildir, etmeyeler.  Ve başka odası olmayan re‘âyâ 

sipâhisini âher bir odasına kondurub hıdmet-i lâzimesin edâ edeyim, deyücek sipâhiler inâd edüb 

elbette senin evine konarım, demek câ’iz değildir, cebr eylemeyeler, emrime ve kânûnuma 

muhâlifdir. Ve sipâhi kendi tımârında sâkin iken re‘âyâlarını kendünü ve atını üçer gün beslemeğe 

ibrâm etmeyeler, ancak birer gün besle, deyu teklîf ederlerse câ’izdir, ziyâdeye kat‘â rızâ-yı 

hümâyûnum yokdur. Ammâ sipâhinin hıdmeti düşdükce her kangı re‘âyâsına teklîf ederse varmak 

gerekdir ki sipâhinin tımarı dâhilinde vâki‘ olan arâzî tasarruf edenler gerek ra‘iyyetden ve gerek 

hâric ra‘iyyetden her kim olursa olsun mutasarrıf olduğu arâzî sipâhi ma‘rifetinsiz âhere tefvîz etmek 

ve âhere icâreye vermek ve mukâta‘a takdîr eylemek ve hibe etmek câ’iz değildir, bu makûle vaz‘ 

ederlerse sipâhî fesh edüb ol yerleri sipâhi sahiplerine tapu ile vere, ve eğer tâlib olmazlar ise 

ecnebîye vere. 

 

 

 

 



Belgeden hareketle üzerinde tartışılacak konular: 

Cümle analizi: Belgeyi doğru anlama ve anlamlandırma aşaması.  

Belgedeki verilerden hareketle tarih bilgisi üretme aşaması: Bu noktada aşağıdaki 

konularla/terimlerle ilgili tartışmaların yapılması hedeflenmektedir. 

 Osmanlı devlet anlayışı 

 adâletnâme 

 erbâb-ı tımar  

 ulu’l-emr-i şerîf 

 raiyyet rüsumu 

 konukluğa almak 

 taht-ı hükûmet 

 mecma‘-ı nâs 

 sipahi izni (sipahi icazeti, sâhib-i arz izni olmaksızın….) 

 akreb bâzâr 

 narh (narh-ı cârî) 

 bî-namâz re‘âyâ 

 hâric re‘âyâ (hâric ra‘iyyet) 

 re’âyâ 

 sâhib-i ra‘iyyet 

 sipahi ma‘rifeti 

 mukâta‘a  

